
śrī rameśastutiḥ (śrī vādirājayati viracita) 
prātaḥ smarāmi varakuṃḍala-śobhigaṃḍaṃ 
śītāṃśu-maṃḍala-mukhaṃ sitavārijākṣam | 
ātāmra-kamra-muditādhara-biṃba-jṛṃbhi 
dhyātṛ-praharṣa-kara-hāsarāsaṃ rameśam || 1 || 
prātarbhajāmi śubha-kaustubha-kaṃbukaṃṭhaṃ 
sphītātma-vakṣasi virājita-bhūrihāram | 
bhīta-svabhakta-bhaya-bhaṃjana-pāṇipadmaṃ 
śātodarārpita-jagad-bharamabjanābham || 2 || 

prātarnamāmi śubha-kiṃkiṇi-mekhalāṃgaṃ 
pītāṃbaraṃ kari-karoru-mudārajānum | 
dhyātāṃghri-yugma-ruciraṃ jita-kaṃjajāta- 
vātādi-deva-vara-mauli-maṇiṃ mukuṃdam || 3 || 
vādirāja-yati-proktaṃ śloka-trayamidaṃ śubham | 
prātaḥkāle paṭhan martyaḥ sarvapāpaiḥ pramucyate || 4 || 
|| iti śrīvādirājayatikṛtā rameśastutiḥ || 
 


